
Боныхъёд Gismeteo-йы бёрёггёнёнтём гёсгё, 30 июлы нё уардзён. Уёлдёфы тем-
пературё – 17-21 градусы хъарм. 

Боны дёргъ — 14,36 Хурыскаст — 04,49
Хурныгуылд — 19,25

Валютёйы аргъ Доллар — 78,48
Евро — 89,06 12 +

Дзырды фарн
Адёймаджы цардвёндаг 
цинтё ёмё мёстытёй 

конд у.
                   ЁМБИСОНД

 Этнофестиваль  

Сфёлдыстадон бынтё ёмё 
традицитё бахъахъхъёнынён
Дзёуджыхъёуы 29 июлёй 2 августмё ацёудзён 

егъау культурон мадзал – IV Ёппётуёрёсеон этно-
фестиваль «Рон-2026». Сёйрагдёр архайд цёудзён 
дыууё бёрёг фёзуатыл: 29 июлёй 2 августмё уаз-
джытём РЦИ-Аланийы Национ музейы равдыстыты 
залы ёнхъёлмё кёсдзён равдыст-армукъа (Горькийы 
уынджы 8-ём хёдзары), фестивалы сёйраг архайд та 
уыдзён 2 августы Сёрибары фёзы. Фестиваль арёзт 
цёуы Президентон фонды культурон хъёппёристы 
ёххуысёй.
Дзёуджыхъёу у, бирё 

адёмыхёттытё хёларёй 
кём цёрынц, алыхуызон 
рагон этнокультурон ёгъ-
дёуттё ёмё традицитё 
кём баиу сты, ахём горёт. 
Фондз боны дёргъы нё 
горёт йё дуёрттё бай-
гом кёндзён алыхуызон 
ёрмдёснытё, дизайнертё 
ёмё музыканттён. Уыдон 
ёнгом кёны иу хъуыды, на-
цион бынтё бахъахъхъёнын 
ёмё сё ныры царды дард-
дёр хёссын.
Этнофестивалы сёйраг 

хёс у музыкё, традицитё 
ёмё сфёлдыстады иудзи-
над.
Фестиваль саразыныл ба-

цархайдтой Цёгат Ирыстон 
ёмё Уёрёсейы Адёмон 
аивадон ёрмдёсныты ём-
баладтё ёмё Дзёуджы-

хъёуы бынёттон хиуынаф-
фёйады администраци. 
Этнофестиваль «Рон- 

2026»-ы йё бон архайын у 
адёмон аивадон ёрмдёс-
нытён, нывгёнджытён, ди-
зайнертён, брендтё ёмё 
сфёлдыстадон студитён, 
ансамбльтё ёмё музыка-
лон коллективтён.
Уёрёсейы адёмты иу-

дзинады аз «Рон-2026» 
ёвдисы нё бёстёйы 
адёмыхёттыты культурон 
хёзнатё, куыд нё иумёй-
аг бынтё, ахуыр кёны аргъ 
кёнын нё бёстёйы цёрёг 
алы адёмыхёттыты истори 
ёмё культурёйён дёр.
Уёдё цымыдисаг у, ёрм-

дёснытё цы регионтёй 
ёрбацёудзысты, уый: сё 
куыстытё равдисдзысты 
ёрмдёснытё Краснодары 
ёмё Красноярскы край-

тёй, Дагестан ёмё Кёсёг-
Балхъары республикётёй, 
Оренбурджы, Иваново ёмё 
Саратовы облёсттёй, Стъа-
рапол ёмё Цёгат Ирысто-
нёй. 
Уазджытё сёхи цёсты-

тёй фендзысты аивадон 
джиппыуадзынад, хъёдёр-
мёгимё куыст, ёвзист 
ёмё ёндёр ёрмёджытёй 
ювелирон фёлындёнтё, 
фысы цармёй хуыд худ-
тё, нымёт ёмё сёракёй 
дзаумёттё, ёрдзон дуртёй 
арёзт хёзнатё ёмё афтё 
дарддёр. Уёлдай парахат-
дёрёй ёвдыст ёрцёу-
дзысты ирон ёрмдёсныты 
куыстытё: къухёй конд бё-
гёныйы къустё ёмё фынг-
тё, цыллё кёлмёрзёнтё, 
хёдёттё, авдёнтё ёмё 
ёндёртё.
Ёрбацёуёг адёмы уёл-

дай дисы бафтаудзён, Цё-
гат Ирыстоны ёрмдёсны-
тён сё къухы кёй бафтыд, 
скифтёй цы гауыз баззад, 
дыккаг ахём бауафын. Фыц-
цаг та ис Эрмитажы.
Фестиваль ахицён 

уыдзён стыр Гала-концер-
тёй Сёрибары фёзы.

ХЪОЙБАЙТЫ Галинё

 Парламентон бастдзинёдтё  

Уазджытё – 
Уралёй

Парламентты ‘хсён бастдзинёдтё фидар кёнын 
ёмё,  закъонёвёрынадон къабазы кёмё цы фёлтёр-
ддзинад ис, уыимё кёрёдзи зонгё кёнын сты уёрё-
сейаг регионты райрёзты ахсджиаг фёрёз.
Уыцы нысанимё Цёгат 

Ирыстонмё ёрцыдысты 
уазджытё Челябинскёй. 
Нё республикёмё сё ку-
сёг балцы нысан у дыууё 
субъекты закъонёвёрына-
дон оргёнты ‘хсён бастдзи-
нёдтё рапарахат кёнын 
ёмё дардёмгъуыдмёйы 
ахастдзинёдтён фидар 
бындур саразын. 
Уралёй нём чи ссыд, уы-

доны ‘хсён сты Челябинскы 
облёсты Закъонёвёры-
надон Ёмбырды сёрдары 
хёдивёг Андрей Шмидт 
ёмё газет «Танкоград»-ы 
сёйраг редактор Сергей 
Алабжин. Нё республи-
кёйы Парламенты номёй 
сё суазёг кодта Парламен-
ты Сёрдары хёдивёг Ор-
табайты Тимур. Се ‘хсён 
цы ныхас цыд, уым архайд-
та Парламенты национ по-

литикё ёмё фёсивёды 
хъуыддёгты фёдыл комите-
ты сёрдар Джиоты Геор-
ги. 
Фембёлды архайджытё 

ёрныхас кодтой иумёйаг 
истори ёмё дыууё регионы 
‘хсён культурон-историон 
бынтё бахъахъхъёныныл, 
стёй парламентты ‘хсён 
бастдзинёдтё фидардёр 
кёныныл. Уымёй уёлдай, 
ныхас цыд регионалон за-
къонёвёрынады фарста-
тыл, фёсивёдон политикё 
ёмё патриотон хъомылады 
къабазы иумёйаг проектты 
ёмгустадыл. 
Ортабайты Тимур ба-

фиппайдта регионалон за-
къонёвёрынадон оргёнты 
‘хсён комкоммё бастдзи-
нёдтё фидар кёнын дыууё 
регионы рёзтён кёй у ахс-
джиаг хъуыддаг. 

Андрей Шмидт та фысым-
тён арфё ракодта, афтё 
зёрдиагёй сыл кёй сём-
бёлдысты, уый тыххёй 
ёмё се ‘мгуыстадён стыр 
аргъ скодта. 
Фембёлды фёстё уаз-

джытё ёмё фёсымтё 
ёрзылдысты, нё респуб-
ликёйы уёлдай бёрёг 
чи дары, уыцы бынёттыл 
ёмё дидинджытё сёвёрд-
той ирон литературёйы 
бындурёвёрёг Хетёгкаты 
Къостайы цыртдзёвёныл, 
Советон Цёдисы дыууё 
хатты Хъёбатыр Плиты Ис-
сёйы цыртдзёвёныл, ба-
бёрёг кодтой Дзёуджы-
хъёуы Нымысы аллей 
ёмё ёрымысыдысты 
Ирыстон хъахъхъёнджыты 
рухс нёмттё. 
Кусёг балцы культурон 

программёйы ма уыдысты 
РЦИ-Аланийы Национ музей 
ёмё Евгений Вахтанговы 
хёдзар. 

ДЕДЕГКАТЫ Зёлинё  

 Наукё  

Ирон ёвзаг иртасынён
Мёскуыйы М.В. Ло-

моносовы номыл пад-
дзахадон университеты 
теорион ёмё куыстадон 
лингвистикёйы кафед-
рёйы студенттё ёмё 
аспиранттё Цёгат Ирыс-
тоны кёй ёххёст кодтой, 
уыцы радон экспедици 
кёронмё ахёццё.
Ирон ёвзаджы грамма-

тикё, лексикё ёмё фо-
нетикё иртасгёйё, дыууё 
къуырийы дёргъы иртас-
джыты къорд куыста Цёгат 
Ирыстоны Абайты Васойы 
номыл гуманитарон ёмё 
социалон иртасёнты инсти-
туты.
Экспедицийён разамынд 

лёвёрдта амынд уни-
верситеты теорион ёмё 
куыстадон лингвистикёйы 
кафедрёйы доцент, фило-
логон наукёты кандидат, 
Уёрёсейы Наукёты ака-
демийы ёвзагиртасынады 
институты ирайнаг ёвзёг-
ты хайады разамонёг Олег 
Беляев.
Цёгат Ирыстоны Хетёг-

каты Къостайы номыл пад-
дзахадон университеты 
ирон филологийы факуль-
теты кусджытё ёмё сту-
денттё иртасджытён стыр 
ёххуыс бакодтой. Цёгат-

ирыстойнёгтё ёвзагзонёг 
адёймёгты уагёй ныхасы 
архайдтой, ёмё афтёмёй 
уыд ирон ёвзаг дарддёр 
иртасынён ёрмёг ёрём-
бырд кёныны фадат.
Быдырон куыстытёй 

фёстёмё, экспедицийы 
архайджытё амынд инсти-

туты наукон библиотекёйы 
ёрмёджытё иртёстой. 
Ёмбырдгонд ёрмёджытёй 
фёстёдёр пайда кёндзыс-
ты ирон ёвзаг иртасыны за-
ман.

ЦИПУ-йы 
пресс-службё

 Пресс-конференци  

Фёндёгтё – 
республикёйы уавёры 

ёвдисён

«Раджы дёр ёмё ныр дёр комитеты архайды сёйраг 
нысан у, нё республикёйы фёндёгтё ёдас ёмё ён-
цонвадат куыд уой, уыцы хъуыддаг», – ацы ныхёстёй 
райдыдта журналисттимё фембёлд РЦИ-Аланийы 
Фёндёгты хёдзарады комитеты сёрдар СОЛИТЫ 
Тариэль.
Ёнёбафиппайгё нёй, 

афёдзёй-афёдзмё ён-
цонвадатдёр кёй кёнынц 
нё фёндёгтё. Респуб-
ликёйы разамынд иуда-
дзыг йё хъус дары ацы 
фарстамё. Федералон 
ёмё регионалон бюджет-
ты ёххуысёй арёзт ёмё 
цалцёггонд цёуынц, ёх-
сызгонёй сё пайда кё-
нынц куыд фёндаггонтё, 
афтё шофыртё дёр.
Уацхёсджыты фарсты-

тён дзуапп дётгёйё, 
комитеты сёрдар загъта, 
ныртёккё ёнёрлёугёйё 
кёй цёуы Ёрхонкёйы 
станицёйы иувёрсты 
фёндаджы арёзтад.

 – Уый махён фыццаг-
радон куыст у –  транзи-

тон транспорт нё уынгтёй 
ракёнём, цёмёй фён-
даггон фыдбылызтё ёр-
цёуынёй тёссаг ма уа. 
Ныридёгён уал адёмён 
лёггад кёнынц Цыкола 
ёмё Мичурины иувёрсты 
нырыккон автомобилон 
фёндёгтё. Станицёйы 
иувёрсты фёндаджы 
арёзтад райдыдта 2025 
азы, уыцы хъуыддагыл фе-
дералон ёмвёзады ба-
куыста нё республикёйы 
Сёргълёууёг Сергей Ме-
няйло, Уёрёсейы Транс-
порты министрад ёмё 
«Росавтодор»-имё ныхас-
гёнгёйё. Ног фёндагён 
йё дёргъ уыдзён 16,6 
километры, уыдзён дзы 
цёугёдоны сёрты хид 

дёр. Ацы аз фёндаджы 
хицён хёйттё байгом 
уыдзысты, ёнёхъёнёй 
та объект сцёттё уыдзён 
2027 азы кёронмё. Ёп-
пындёр ницы къуылым-
пытё ис арёзтады. Цы 
хуымзёххытыл ацёудзён 
фёндаг, уыдоны хицёут-
тё, закъонмё гёсгё, ком-
пенсаци райстой, – загъта 
Солиты Тариэль ёмё баф-
тыдта,  Фёндёгты хёдза-
рады комитет у хицауиуёг-
гёнёг оргён, не стыр хёс 
у, кём ёмё куыд арёзт 
цёуынц фёндёгтё, куыд 
хардзгонд цёуынц пад-
дзахадон фёрёзтё, уымё 
цёст дарын, йё проектёй 
райдай ёмё йе сцёттёйы 
онг.
Подрядон куыстуёт-

тё ифтонг сты нырыккон 
сёрмагонд техникёйё, ис 
нём дёсны специалист-
тё. Цалдёр асфальтгё-

нён заводы фёсарёйнаг 
кусёнгёрзтимё уадзынц 
хёрзхъёд продукци.
Рохуаты журналисттёй 

нё баззад хёххон фён-
дёгты уавёр дёр.

– Цёгат Ирыстон-
мё цёуы бирё турист-
тё. Дисы сё ёфтауы нё 
ёрдзы рёсугъддзинад, 
фёлё уазёг, фыццаджы-
дёр, аргъ скёны фён-
дёгты уавёрён. Национ 
проект «Инфраструктурё 
цардён»-мё гёсгё, ту-
ристон бынёттём, исто-
рион хёзнатём бацё-
уынён сарёзтой 140 
километры бёрц фён-
дёгтё. Ацы азы програм-
мёмё бахастам, автомо-
билон фёндаг «Джызёл 
-Хъёрмёдон-Дёргъёвс 
-Дзуарыхъёу»-ы 22 ки-
лометры бындурон раца-
рёзт. Хохы Санибайы хъёу 
рёстёгимё заууатмё ёр-
цыд, нё йём уыд хуызё-
нён фёндаг. Фёлё ныр 

Ирыстоны кёмттё баиу 
кёндзён, цы ног фёндаг 
аразынц, уый. Комбёсты 
райрёзтён уый ёнёмёнг 
хъуыддаг у.
Иннё фарста баст уыдис 

Дзёуджыхъёуы иувёрсты 
цёуёг фёндагимё.

– Мах стём транзитон 
республикё. Бирё рог 
ёмё уёзласён машинё-
тё цёуы сыхаг республи-
кётём, Фёскавказмё. 
Ацы фёндаг ёхсызгон 
хъёуы республикёйы. Фи-
дёны 2027 азы сцёт-
тё уыдзён. Мёхёдёг 
ыл ацыдтён, сёйрагдёр 
амаддзёгтё ёмё хидтё 
сты цёттё, электрон тыхы 
цёджындзтё ма рацара-
зын хъёуы. Уыдзён рё-
сугъд, ёнцонвадат фён-
даг.  Нё республикёйы 
ис 174 хиды, ёмё сё 
уавёрыл дзуапдёттёг у 
Фёндёгты хёдзарады ко-
митет. Уыдонёй 44 хиды 
бындурон цалцёггонд 
ёрцыдысты, иннётё сты 
зёрдёхсайгё. Цёмёй 
хид цалцёг кёнын райда-
йём, уымён хъёуы цёт-
тёгёнён, сбёлвырдгё-
нён куыстытё бакёнын. 
Зёгъём, «Цёнгёт» хид 
2027 азы куысты пъланмё 
хаст ёрцыд. Хёстёгдёр 
рёстёг проектон-сме-
тон гёххёттытё сцёттё 
уыдзысты. Подрядон 
куыстуат куы сбёрёг уа, 
уёд профилон куыстуёт-
тимё бадзырдтё бафыс-
дзысты, – загъта Соли-
ты Тариэль, фарстайён 
дзуапп дётгёйё. Куыд 
фёнысан кодта, афтё-
мёй горёты хидтё, сё 
алыварс зёххы хёйттимё, 
иугай лёвёрд цёудзысты 
республикёйы балансмё.
Пресс-конференцийы 

ма ныхас цыдис ёндёр 
фарстатыл дёр.

ГУГКАТЫ Жаннё,
къам систа 

Татьяна ШЕХОДАНОВА

 Ахуырад  

Ёрёджы Стъараполы крайы Пятигорскы зонындзинёдты 
центр «Машук»-ы ацёуёг «Летний ПедСовет-2026» семи-
нар-практикумы архайдтой алыхуызон уёрёсейаг регион-
тёй ёрбацёуёг ахуыргёнджытё.
Семинары архайджыты ‘хсён 

уыдысты цёгатирыстойнёгтё 
дёр – Алагиры 2-ём астёук-
каг скъолайы уырыссаг ёвзаг 
ёмё литературёйы ахуыргё-
нёг Дзгойты Лаурё ёмё Ала-
гиры ёрбынёттонуёвёг Цёгат 
Кавказы хъёды хёдзарад ёмё 
уынаффёйады механизацийы 
техникумы директоры хёдивёг 
Гаглойты Майё.
Проект «Уёрёсейы адём-

ты иудзинад»-мё гёсгё, фем-
бёлды архайджытё канд лек-
цитём нё хъуыстой, фёлё ма 
практикон куысты гёнёнтё 
дёр бафёлвёрдтой. Сывёл-
лёттён нё бёстёйы адёмты 
ёгъдёуттё амоныны куысты чи 
фёпайда уыдзён, цалдёр бон-
мё сёвзёрдысты бирё ахём 
сценаритё ёмё медиапроек-
ттё. Педагогты ныхасмё гёсгё, 
семинары ёппётёй ахсджиаг-
дёр уыд ёмгуыстады ёнкъа-
рён.

– Кёуыл сахуыр дён, ныр 
«Машук»-ы фёрцы уыцы 
хъуыддёгтём ёндёр уагёй 

кёсын. Сывёллёттён дёттём 
зонындзинёдтё, зёгъгё, афтё 
хъуыды кёныныл сахуыр стём, 
фёлё ма, бёстёйы фидё-
ны сёвзёрдён дёр кёй ахъаз 
кёнём, «Машук»-ы руаджы уый 
бамбёрстон. Фидён райдайы 
нё уроктёй, сывёллонимё куыд 
ныхас кёнём, уымёй, – зёгъы 
Гаглойты Майё.

– Ёртё боны дёргъы ацёуёг 
семинар саразджытён – стыр 
бузныг. Ирыстонмё ног зо-
нындзинёдтёй ифтонггондёй 
ёрбаздёхтён. Ацы зонындзи-
нёдтёй нё ахуырдзаутён ёх-
сызгонёй рахай кёндзынён. 
«Машук»-ы фёрцы адёймагмё 
ног рёсугъд ёнкъарёнтё сёв-
зёрынц, – загъта Дзгойты Лау-
рё.
Ахуыргёнджытё ног ахуыры 

азы райдианмё ёнхъёлмё кё-
сынц.

РЦИ-Аланийы Ахуырад 
ёмё наукёйы министрады 

пресс-службё

 Алагиры районёй  

Ныхас – куысты 
бёрёггёнёнтыл

Ёмбырд саразгёйё, Алагиры районы мидхъуыд-
дёгты хайады кусджытё ацы азы фыццаг ёмбисы 
куысты бёрёггёнёнтё бахыгътой, стёй фидёны 
ёмгъуыдмё сёйраг нысантё сбёлвырд кодтой.
Хайады куысты бёрёг-

гёнёнтё разындысты 
мёнё ахёмтё. Районы 
фёзуатыл регистраци-
гонд фыдракёнды нымёц 

рауад 207 (ома, ивгъуыд 
азы фыццаг ёмбисимё 
абаргёйё, 23 фыдракён-
ды фылдёр). Хёцёнгар-
зы ёнёзакъон зилдухимё 

баст ёргомгонд фыдра-
кёндты нымёц уыд 26. Ис-
бонимё баст фыдракёнд-
ты нымёц ёртындёсёй 
ёхсёзы онг фёкъаддёр.
Цёстфёлдахджытёй 

адёмы хъахъхъёныны 
хъуыддаг нымад у барад-
хъахъхъёнджыты куысты 
сёйраг къабёзтёй иуыл. 

Рёстёгёй -рёстёгмё 
цёстфёлдахджытёй ба-
хизён мадзёлттё арёзт 
кёд ёрцёуынц, уёд-
дёр фыдгёнджытё сё 
сайён митё нывылдёр 
кёнынц, адёмёй бирётё 
та ёдасдзинады домёнтё 
ницёмё ёрдарынц.
Ацы азы ёхсёз мёй-

мё районы ёрцёуёг 
цёстфёлдахён миты ны-
мёц рауад цыппор цып-
пар. Наркотиктё ёнё-
закъонёй уёй кёныны 
цауты нымёц рауад ёх-
сёз (ома, фароны фыццаг 
ёмбисимё абаргёйё, иу 
цау фылдёр).
Фембёлды архайджы-

тё лыггёнинаг фарстатыл 
бёстон ёрныхас кодтой. 
Хицён ёргом аздёхтё-
уыд мидхъуыддёгты хайад 
кусджытёй ифтонг кёны-
ны хъуыддагмё. Иумёйаг 
ёууёлтё нё нымайгёйё, 
районы мидхъуыддёгты 
хайады ис фаг кусджытё. 
Ведомствёйы минёвёрт-
ты ныхасмё гёсгё, мид-
хъуыддёгты хайады ку-
сынц хъуыддагыл ёнувыд, 
дёсны специалисттё, ног 
кусджыты ёрбахоныны 
фёдыл куыст та фёбино-
ныг кёндзысты.

ГЁЗЗАТЫ Зёринё,
Алагиры районы 
мидхъуыддёгты 

 хайады инспектор

Семинары архайдтой

 Социалон фондёй  

Фыдбылызтёй 
бахизынён

Ацы аз Уёрёсейы Социалон фонды 
цёгатирыстойнаг хайад регионы куыстдётджы-
тём фёллой хъахъхъёныны фёдыл мадзёлт-
тё ёхцайё сифтонг кёнынён барвитдзён 11 
милуан сомёй фылдёр.
Афёдзы райдианёй 

нырмё нё республи-
кёйы 30 куыстдёттёджы 
амынд хайадмё бахаты-
дысты фёллой хъахъхъё-
ныны фёдыл мадзёлттё 
ёхцайё сифтонг кёныны 
курдиатимё. Куыстдёт-
джытё сёхи фёрёзты 
хардзёй куыстадон цёф-
тё ёмё профессион низ-
тё фёкъаддёр кёныны 
фёдыл бахизён мадзёлт-
тё ёхцайё ифтонг кё-
нынц, ёмё фёстёдёр 
Социалон фонды региона-
лон хайад конд хёрдзтё 
бафиды.
Куыстдётджытёй прог-

раммёйы архайыны фё-
дыл курдиёттё исынц ацы 
азы 1 августы онг. Баха-
тён ис онлайн-уагёй, на-
уёд та – амынд хайады 
клиентон службёмё; кур-
диат барвитынёй бахи-
зён мадзёлтты хёрдзтё 
бафидыны онг ёппёт 
хъуыддаг арёзт цёуы  ны-
мёцон хуызы. Ёххёстгонд 
мадзёлтты хёрдзтё ба-
фидынён ныртёккё нё 
республикёйы куыстуёт-
ты 80 проценты пайда кё-
нынц ног электронон иф-
тонггёрзтёй.

– Куыстадон цёфтё ёмё 
профессион низтё фёкъ-

аддёр кёнынён бахизён 
мадзёлттё ёхцайё 
ифтонг кёныны фё-
дыл программё-
мё бахастой ёвддёс 
мадзалы. Цёгатирыстой-
наг куыстуёттё ёмё ком-
панитё ацы мадзёлттёй 
арёхдёр пайда кёнынц 
мёнё ахёмтёй: кусджы-
тё рёстёгёй-рёстёгмё 
медицинон иртёстытё 
ацёуынц пенсион кары 
агъоммё, стёй, ёнё-
низдзинадён знаггадхёс-
сёг ёмё тёссаг уавёрты 
чи кусы, уыцы адём сёхи 
сдзёбёх кёнынц сана-
торитё ёмё курортты, 
куыстуёттё индивидуалон 
хъахъхъёнынады фёрёз-
тё ёмё аптечкётё бал-
хёнынц, стёй кусджытё 
дзёбёхгёнён хойрагёй 
ифтонггонд вёййынц, – 
зёгъы бёстёйы Социалон 
фонды республикон хайа-
ды разамонёг  Милдзых-
ты Аслан.
Ивгъуыд азён куыстуёт-

тё кёй барвыстой, уыцы 
фёдзёхстадон фиддон-
тёй 20 процентёй 30 про-
центы онг кёй къёпхён у, 
алы куыстдёттёгён дёр 
уыцы компенсацийы бёрц 
у хицён. Сёдё адёйма-
джы онг кём кусынц, чы-

сыл ёмё рёстёмбис биз-
несы ахём куыстуёттём 
ис фёрёзтёй ёртё азмё 
спайда кёныны бар (раз-
дёры дыууё азы дёргъы 
ёхцайё ифтонгады фё-
дыл кёд нё бахатыдысты, 
уёд).
Куыстадон фыдбы-

лызтёй ёнёмёнг бах-
хёстгёнинаг социалон 
фёдзёхстады фёдзёхс-
тадон фиддонтё афоныл 
ёмё ёххёстёй чи бафи-
ды, исбонады цыфёнды 
хуызы ахём кусёндонмё 
ис программёйы арха-
йыны тыххёй курдиат бар-
витыны бар. Куыстуаты ар-
хайды къабаз дёр нымад 
нёу. Амынд курдиат бар-
витыны бар ис металлур-
гон, хъёууонхёдзарадон, 
ахуырадон, медицинон 
ёмё ёндёр куыстуёт-
тём.
Фёрстытё уём кёд 

баззадысты, уёд уём ис 
8-800-100-00-01 телефо-
нёй Уёрёсейы Социалон 
фонды иумёйаг контакт- 
центрмё лёвар фудзуры-
ны бар (УФ-йы Социалон 
фонды цёгатирыстойнаг 
хайады линийы куысты 
фётк: къуырисёрёй цып-
пёрёммё – 9:00 сахатёй 
18:00 сахаты онг, майрём-
боны та – 9:00 сахатёй 
16:00 сахаты ёмё 45 ми-
нуты онг).

УФ-йы Социалон фонды 
цёгатирыстойнаг хайады 

пресс-службё

 Номарён  

Комплекс рацараздзысты
Специалисттё Беслёны номарён комплекс «Зёдты 

горёт»-ы сёйраг цыртдзёвён «Хъыджы бёлас»-ы ра-
царёзт ёххёст кёнын райдыдтой.
Нё республикёйы Цё-

рёнуатон - коммуналон 
хёдзарады министрады 
бындурон арёзтады управ-
ленийы техникон цёст-
дарды сёйраг специалист 
Санаты Феликсы ныхас-
мё гёсгё, цыртдзёвёны 
уавёр биноныг раиртасын 
ёмё йё ногёй саразынён 
специалисттё цыртдзёвё-
ны уёллаг хай хъавгёйё 
систой. Цыртдзёвёны 
уёллаг хай ёнёкъуылым-
пыйё сисыны фадат кёй 
фёрцы уыд, куыстытё 
ёдасёй баххёст кёны-
нён згъёрёй сарёзтой 
рёстёгмё ахём конструк-
ци. Санайы-фырты ныхас-

мё гёсгё, рёхджы спе-
циалисттё цыртдзёвёны 
дёллаг хай райхалдзысты.
Уыцы иу рёстёг нома-

рёны территорийыл иу-
мёйаг аивгёнён куысты-
тё ёххёстгонд цёуынц. 
Аразджытё хёдтулгёты 
лёууён бынат ног ас-
фальт-бетон уёлцъарёй 
бамбёрзтой, стёй дзы 
700 метрёй фылдёр ём-
бондон дуртё сёвёрдтой. 
Ныртёккё уёлмёрдты 
мидёг фистёг бёлццёт-
ты фёндёгтыл къёйдуртё 
сёвёрынён бындур цёттё 
кёнынц, донёй пырхгёнён 
системётё аразынц, стёй 
донуадзён хётёлтё ног-

тёй ивынц. Уымёй уёл-
дай, уёлмёрдты кёрётты 
ёрёвёрдёуыд 500 метры 
ног гранитон къёйдуртё.
Номарён комплекс «Зёд-

ты горёт» сног кёныны 
фёдыл проект ёххёст кё-
нынц паддзахадон програм-
мё «Цёгат Кавказы феде-
ралон зылды рёзт»-мё 
гёсгё. Ёппёт рацарёзтон 
уынаффётё хёссыны за-
ман ёхсёнадон организа-
ци «Беслёны мадёлтё»-йы 
хъуыды нымад ёрцыд.

РЦИ-Аланийы 
Цёрёнуатон-коммуналон 

хёдзарад, артаг ёмё 
энергетикёйы 

 министрады 
пресс-службё

 Хъуыддаг  

Нысанмё уёндонёй тырнын
Сёрмагонд ёфсёддон операцийы ветеран Руслан 
КУРБАНОВ балёууыд зокъоты куыстыл. Раздёр уал 
хъуыддагён рамбылдта грант, ёхцайё балхёдта хъёугё 
ифтонггёрзтё. Зокъотё ‘рзайын кёныны куыст байгом 
кодта йё хёдзары.
Ныртёккё уал Руслан ёфснайы 

устрицёйы зокъоты тыллёг, йё 
зёрды ис ёнахуыр, экзотикон 
хуызтимё кусын. Сёрмагонд ёф-
сёддон операцийы ветеран куыд 
зёгъы, афтёмёй зокъоты куыст-
мё йём ёмхицдзинад фёзынд 
йё сабидугёй. Йё мадимё арёх 
цыдысты хъёдмё, зокъотё ём-
бырд кодтой, уёдё сё хёринаг 
та бынтон диссаг уыд. Йёхёдёг 
ма дидинджытё садзён бынёт-
ты хёдзары зокъотё дёр сагъта, 
мад-иу ём хыл дёр кодта.
Йё хъуыды кёддёриддёр йемё 

уыд, ныртёккё йё цард йёхё-
дёг бахуыдта ацы хъуыддагмё. 
Зокъотёй равзёрста вешенкётё, 
ома устрицёйы зокъотё. Хёдза-
ры бын ныккёнд сцалцёг кодта, 
цыдёриддёр ёй хъуыд, уыдёт-
тё балхёдта. Зокъотё зайынц 
сёрмагонд голджыты, сё хуылфы 
цы субстрат ис, уый фёхъёстё 
кодтой хоры мицелийё, зокъоты 
хуызёй. Уайтагъд дзы фёзынынц 
хёрынмё бёзгё зокъотё.
Ёдёппётёй – къуыри ёмё 

ёрдёг, стёй уайтагъд зокъотё 
сцёттё вёййынц, цёмёй афтё 
рёсугъд ёмё хёрзад уой, уый 
тыххёй дзы ёппёт уавёртё 
дёр ис: уымёл уёлдёф, хъарм 

рухс, сабыр фадёттё. Тыллёг 
ёмбырд кёнын хъёуы бёлвырд 
уагёвёрдмё гёсгё. Руслан Кур-
банов куыд зёгъы, афтёмёй 
устрицёйы зокъотё лыг кёнён 
нёй. Цы къахыл ёрзайы, уымён 
йё бон бамбийын у, ёмё ёппёт 
тыллёг дёр фесафдзён. Уымё 
гёсгё цёттё зокъо хъёуы ёрзи-
лын.

«Ацы хъуыддаджы тагъд кёнён 
нёй, арёхстгай ёнгуылдзтёй 
ёвналыс зокъойы уидагмё, иуыр-
дём ёмё иннёрдём, кёнё та 
йё сабыргай ёрзил ёмё йё сис. 
Ныхс ёй уазал доны», – зёгъы 

Руслан Курбанов. Йё дёсныйа-
ды сусёгдзинёдтыл уайтагъд нё 
фёхёст, йё сёрмагонд голджы-
тё уёд субстратёй хъёстё уы-
дысты, фёлё уёддёр уайтагъд 
тыллёг нё раттой. Уёд бавнёлд-
та уёлдёфы уымёлдзинад ара-
зынмё, ёмё афтёмёй хъуыддаг 
бантыст.

Йё тыллёг уёймё арвыста, 
райста ёлхёнджыты зёрдёлхё-
нён ныхёстё. Уый ёнхъёл нё 
уыд, ёмё йё кёддёры бёллиц 
йё къухы бафтдзён. Сёрмагонд 
ёфсёддон операцийё сыздёх-
гёйё, Руслан хъуыды кодта, кём 
балёууа, кём спайда кёна йё 
хъаруйё. Фарон ёрхатыд «Фы-
дыбёстё хъахъхъёнджытё»-
йы фондмё, социалон бадзырд 
бафысгёйё,  райста райдай-
гё амалхъомы ёххуыс. «Мё 
амалхъомад»-ы центры дёр ахуы-
рад райста. 

«Фыдыбёстё хъахъхъёнджы-
тё»- йы фонды социалон коор-
динатор Хёдзарёгаты Иринё 
куыд зёгъы, афтёмёй Руслан 
бёрёг дары нысанмё тырнын-
мё цёттёдзинадёй, ёмбары, 
царды йё цы хъёуы, уый. «Ахём 
ветерантё дзы ис, ёмё бёргё 
февналынц хъуыддагмё, фёлё 
кёронмё нё ахёццё вёййынц. 
Руслан та йё фыццаг бавнёлдёй  
дёр бёрёг дары», – радзырдта 
фонды кусёг.
Фидёнмё Русланмё ис фён-

дёттё, хъавы йё зокъоты бынат 
фёуёрёхдёр кёнын, суанг уыр-
дём экскурситё хонын, зокъо-
ты царды тыххёй сын дзурын. 
Йё фёлтёрддзинад ёвдисы, 
хъуыддаг райдайын уыйас зын 
нёу, сёйрагдёр у нысанмё уён-
донёй тырнын.

ЦОРИТЫ Эльвирё

 Фёлладуагъд  

Национ проекты 
бындурыл

Дыгуры районы пансионат «Урсдон»-ы йё фёл-
лад чи уадзы, уыцы сёдёгай сабитён, ёнёмёнг, 
бирё рёстёг сё зёрдыл лёудзысты хъёлдзёг, 
ирд ахорёнтёй фёлыст бонтё. Ахём гёнён та сын 
фёци, йё сёйраг нысан, ныййарджытён ёххуыс 
ёмё рёзгё фёлтёрён ёмбёлгё уавёртё сара-
зын кёмён у, уыцы национ проект «Бинонтё»-йы 
руаджы.  
Дыгуры районы рёсугъд-

дёр бынёттёй иу, алё-
мёты ёрдзы хъёбысы 
чи ‘рбынат кодта, уыцы 
пансионат ныр къорд азы 
дёргъы у, сабитё ёрмёст 
сё фёллад кём суадзынц, 
ахём куыстуат нё, фёлё 
ма, се ‘нёниздзинад дёр 
кём фёфидардёр кё-
нынц, ахём ран. Июнёй 
сентябры онг ам улёфынц, 
авд азёй цыппёрдёс азы 
онг кёуыл цёуы, ахём 
сывёллёттё. Ныртёккё 
улёфты афон йё тёмё-
ны бацыд, ёмё панси-
онаты уыцы иу рёстёг, 
республикё ёмё ёф-
сымёрон Дагестаны 
донивылдтытё кёй 
бахъыгдардтой, уыцы рай-
онтёй ис 300 сабийё 
фылдёр. 

«Урсдон»-ы ёрыгон уаз-
джытё сё рёстёг куыд 
ёрвитынц? Фыццаджыдёр 
сын ахуыры ног азы агъом-
мё ахъаззаг ёххуыс фёу-
ыдзысты сыгъдёг хёххон 
уёлдёф, ёмбёлгё ар-
выхъёд ёмё, ёнёниз-
дзинадыл хорзырдём чи 
сахаддзён, уыцы минера-
лон суартё. Программё у 
тынг хъёздыг – спортивон 
хъёзтытё, ерыстё, экс-
курситё, сфёлдыстадон 
конкурстёй, изёрёй та 
сын равдисынц киноныв-
тё, саразынц дискотекё-
тё. 

Уёлдай ёргом здёхт у 
сё цёрёнуётты уавёр-
тё ёмё хёрыны хъуыд-
дагмё. Цёрынц хъёдын 
хёрзвадат коттеджты, 
боны дёргъы сын фондз 
хатты пайдайаг хёлцы 
продукттёй конд хёринаг 
дёттынц. 
Ахём фёлладуагъды 

уавёртё ёрмёст пан-
сионаты руаджы не сты, 
уый у егъау паддзахадон 
программё. Уёрёсейы 

Президенты уынаффёмё 
гёсгё, арёзт национ про-
ект «Бинонтё» иу кёны 
сывёллонджын бинон-
тён алывёрсыг ёххуысы 
мадзёлттё, уыдонимё – 
сабиты ёнёниздзинады 
инфраструктурёйы рёзт. 

Пансионат «Урсдон»-ы 
фёлтёрддзинад ёвдисы, 
уыцы хъёппёристё бы-
нётты куыд кусынц, уый, 
сё ахсджиагдёртёй иу 
– пайдайаг фёлладуагъд 
сабитён, ныййарджытён 
та сё зёрдё не ‘хсайы се 
‘дасдзинад ёмё сё цы-
мыдисаг улёфты рёстёг-
мё. 

ГАПБАТЫ Алетё

 Нё фарны уидёгтё 

Задёлеск
Рухс дзёнёты бадинаг Цагъаты Тотрадз бирё азты уыд «Рёстдзинад»-ы иузёр-
дион хёлар. Ёнёкёрон уарзтёй уарзта йё Райгуырён бёстё, фыдёлты уёзёг. 
Хорз зыдта рагон хъёуты, уёлдайдёр Дыгургомы цёрён бынётты истори, сё 
равзёрд, се ‘гъдёуттё, зонгё уыд, чи дзы цард, уыцы адёмимё, уымён ёмё йё-
хёдёг дёр уыд уыцы комёй рацёугё. Йё бирё зонындзинёдтёй Тотрадз ёнёв-
гъау ёмё рёдау хай кодта адёмён, газеткёсджытён. Ирыстоны хъёуты истори 
ёмё сё равзёрды тыххёй цы бирё уацтё ныммыхуыр кодта «Рёстдзинад»-ы, 
уыдонёй иу уыд «Задёлесчы Нанайы таурёгъ». Тотрадз ёй сывёллонёй фе-
хъуыста Задёлесчы хъёуы Ныхасы хистёр Бёзиты Саулохёй. Уый ныхёстём 
гёсгё ныффыста «Задёлесчы Нанайы таурёгъ» дёр, ёмё йё рёстёджы мыхуыр-
гонд ёрцыд «Рёстдзинад»-ы. Ныр цы таурёгъ мыхуыр кёнём, уый дёр кёддёр 
уыд нё газеты. Уёдёй абонмё рацыд дзёвгар азтё, таурёгъ та у цымыдисаг, 
адёймаджы бирё цёуылдёрты ахуыр кёны. Уымё гёсгё ёрмёджытыл ногёй 
бакуыстам ёмё семё зонгё кёнём газеткёсджыты абоны фёлтёры.
Дыгургомы рагон заманы 

Задёлескёй стырдёр хъёу 
нё уыд. Берозты Батрадз йё 
чиныг «XVIII-XX ёнусты ирёт-
тё хохёй быдырмё куыд 
ёрлыгъдысты»-йы куыд фыста, 
афтёмёй 1771 азы Задёлес-
чы уыд 187 хёдзары. Фёлё, 
хъёу куыд равзёрд, чи дзы 
ёрцард фыццаг, цавёр адё-
мыхатт уыдысты, уый тыххёй 
нёй нёдёр историон, нёдёр 
мыхуыргонд ёрмёджытё.
Кёддёр Астёуккаг Кавказы 

цардысты, ирайнаг чи нё уыд, 
ахём адёмыхёттытё. Фён-
дзём ёнусы Дыгургомы цар-
дысты гуннты адёмтёй иу 
хай – «сабир». Уымё гёсгё 
ком хуыдтой «Сафири ком». 
Афтё зёгъы А.Н. Бернштам 
йё чиныг «Гуннты историйы 
очерктё»-йы (Ленинград, 1951 
аз, 174 фарс). Уыцы адёмы-
хатт цы баисты, ууыл дзурёг 
ёндёр ёрмёг нёй.
Цы историон ёрмёджытё 

ис, уыдонмё гёсгё манго-
лы ёфсёдтё ёртындёсём 
ёнусы хёцыдысты Кавказы. 
Уёззаудёр цёф ёрцыд хур-
ныгуылёны ‘рдыгёй цёрёг 
алантыл, уымён ёмё уыдон 
знаджы ныхмё хёцыдысты 
уёлдай карздёр. 1222 азы 
Хан-Батыйён йё къухы баф-
тыд, алантё бирёйё кём 
цардысты, уыцы хъёутё ёмё 
быдыртё бацахсын. Алантён 
ёндёр гёнён нал уыд, ёмё 
сёхи исын райдыдтой хохы 
кёмтты мёсгуытём ёмё уым 
хёццё кодтой, сё размё дзы 
цы адёмыхёттытё цард, уы-
донимё. Фыссёг-этнограф 
А.Н. Тарасов йё чиныг «Тимур 
— Кавказы»-йы куыд фыссы, 
афтёмёй Тимур 1359 азы стыр 
ёфсадимё ёрбацыд Дербен-
ты комыл. Фёндыд ёй йё ра-
гон знаг Тохтамышимё схё-
цын. Терчы былтыл цы алайнаг 
хъёутё уыд, уыдон бахаудысты 
дыууё ёфсады астёу. Адём 
сыстадысты Тимуры ныхмё 
— стырёй-чысылёй, сылгой-
магёй-нёлгоймагёй ёмё 
бацыдысты мёлётдзаг тохы. 
Туг донау ивылд, ирон адёмы 
гуыппырсартё сё кёрдтёй 
карстой ёфсёндзыхты, фёлё 
Тимуры ёфсады уыд дыууё-
сёдё мин адёймаджы, ёмё 
мётыхты хуызён размё бырс-
той. Аланты рёнхъытё тадыс-
ты, зёхх мёрдтёй байдзаг. 
Тётёртуппы сахары ма ёр-
тындёс мин цёрёгёй баззад 
ёхсёз мины, ёмё уыдоны 
дёр Тимуры ёфсёдтё семё 
акодтой уацары. Тохтамышы 
ёфсёдтён дёр сё фылдёры 
фёцагътой. Чи ма дзы баззад, 
уыдон цёгатырдём лидзёг 
фесты. Тимуры ёфсёндзыхтё 
— сё фёстё. Дуне тохы уынё-
рёй куы ‘рсабыр, уёд быдыр-
тё, цёст кёдёмты уыдта, уый 
онг мёрдтёй нал зындысты. 
Хъёутё сыгъдысты, фёздё-
гёй арв батар, мёнёуы хуым-
тё анауылиау сау адардтой.
Мёрдты астёу зылди иу 

сылгоймаг. Кёй агуырдта, чи 
йын баци мёрдты хай? Терчы 
донырдём куы базылд, уёд 
йё хъустыл ауад сывёллётты 
кёуын. Йё цыд фётагъддёр 
кодта, ёмё йё размё фёци 
сывёллётты гыццыл къорд. 
Сылгоймаг йё дыууё къухы 
уёлёмё систа: «О, Стыр Хуы-
цау, ма фесаф аланты мыггаг. 
Ацы сывёллёттё — де уазёг». 
Ёмё сё йё хъёбысы ёрба-
кодта. Сылгоймаг ёмбёрс-
та, ацы ран ма куы баззайой, 
уёд сын знагёй тёссаг кёй 
у, уый. Сывёллётты ракодта 
йё разёй Дыгургомы ‘рдём. 
Уёд коммё фёндаг нёма 
уыд, куыддёртёй бахызтыс-
ты Бёгийы ёфцёгыл Моргы 
лёгъзмё. Сё размё фёци 
лёгёт, ёмё уым ёрцардыс-
ты. Сылгоймагён Хуыцау ба-
лёвар кодта адёмуарзон зёр-
дё, ёмё йёхи снывонд кодта 
сывёллёттён, цёмёй аланты 
байзёддёгтё фервёзой, но-
гёй сбирё уой, ёмё мыггаг 
ма фесёфа. Дыгургом хъёз-
дыг уыд алыхуызон хъёддаг 
дыргътёй, ёмё уыдонёй ир-
вёзын кодта сывёллётты, нё 
сё бауагъта ёххормагёй амё-
лын.

Иу бон сылгоймаг бафтыд иу 
хохаг хъёумё. Ныхасы бад-
тысты нёлгоймёгтё. Сылгой-
маг ёрлёууыд ёфсёрмытё-
гёнгё, Ныхасы бадёг адёмён 
радзырдта, алайнаг адём куыд 
бабын сты къуылых Тимуры 
ёфсёдтимё тохы, йёхёдёг 
та йемё куыд ракодта, мё-
лётёй ма чи аирвёзт, уыцы 
сывёллётты, лёгёты куыд 
ёрцардысты, уыцы хабёрт-
тё. Сылгоймаджы ныхёстё, 
аланты сёфты зёрдёхалён 
хабёрттё Ныхасы бадёг адё-
мы бафтыдтой стыр сагъёсы. 
Слёууыдысты тёфёрфёсгё-
нёгау сылгоймаджы раз.
Таурёгъы куыд баззад, аф-

тёмёй хъёу сывёллёттён 
скодтой хёдзар, ёмё сылгой-
маг уым семё ёрцард. Бонтё 
цыдысты, сывёллёттё рёзы-
дысты. Хъёуы цёрджытё сё-
хёдёг дёр цардёй рёвдыд 
кёд нё уыдысты ёмё зын-
дзинёдтё ёвзёрстой, уёд-
дёр сём алчидёр хёццё код-
та йе ‘ххуысы хай.
Сылгоймагён йё ном нё 

баззад, фёлё, Бёзиты Сау-
лох Текъойты Хъуыбадыйё 
куыд фехъуыста, афтёмёй 
сылгоймагён йё мыггаг уыд 

Ёрцагёстёй. Сывёллёттё 
йё хуыдтой Нана, уымё гёс-
гё йём хъёуы цёрджытё 
дёр дзырдтой Нана. Дзургё 
йём зёронд усы номёй код-
той, фёлё ёрыгон уыд, йё 
цёсгомёй хуртё ёмё мёйтё 
кастысты, йё дыууё сау ёр-
фыджы — ёрдыны хуызён, йё 
цёстытё — ёнёбын денджыз.
Сывёллёттё сёхиуыл фё-

хёцыдысты. Хуыцау сё куыс-
ты ‘рдём фёкодта, ёмё хё-
дзармё фарн бонёй-бонмё 
донау ивылд. Чи сё куыд хис-
тёргёнгё цыд, афтё сын 
Нана бинонты хъуыддаг кодта, 
чызджыты ёрвыста чындзы. 
Ёмё Задёлесчы Нанайы нёр-
тон цот апырх сты Дыгургомы. 
Нана сын ёхсёвёй-бонёй 
дугъы уади, кёмён йё фыдё-
бонёй ёххуыс кодта, кёмён 
— йё фёлмён ныхасёй. Карк 
йё цъиуты йё базырты бын 
куыд бакёны, афтё узёлыд 
йё цотыл. Хъёуы цёрджытё 
дёр цыдысты Нанамё — чи йё 
зёрдёйы рыстимё, чи – йё 
цинимё. Стыр мастимё-иу ём 
чи ёрбацыд, уый дёр фёстё-
мё здёхт зёрдёрухсёй.
Уыцы рёстёг хёхбёсты 

цёрын  уыд тынг зын, тыл-
лёг истой дыууё азы иу хатт, 
миты зёйтё-иу ныххафтой 
зёххы гёппёлтё. Фёлё уёд-
дёр адёмён сё зёрдё мё-
гуыр нё кодта — сё цины ёмё 
зыны дёр Нана, сё фарсмё 
уёвгёйё, уыдонён уыд зёр-
дёлёууён, ныфс.
Хъёуы цёрджытё азёй-

азмё фылдёр кодтой, ёмё 
Задёлеск Дыгургомы иннё 

хъёутёй дзёвгар стырдёр 
фёци. Задёлесчы ахём хё-
дзар, ахём бинонтё нё уыд, 
Нанайы рёвдыд, йё узёлд 
чи нё банкъардта. Азтё цы-
дысты, Нана ёрзёронд. Йё 
бон адёмы рёвдауын нал уыд. 
Ёрхёццё йё адзалы сахат. 
Ёппёт Дыгургом ёрцыдысты 
Задёлескмё зёххон дуагён 
ёгъдау раттынмё. Ёхсёвёй-
бонёй йё дёндагёй цырагъ 
кёмён дардта, дугъы кёмён 
уади, уыцы фёсивёд Нанайы 
чырын бёрзонд систой ёмё 
ныззарыдысты «Нанайы за-
рёг».
Задёлесчы Нанайы амарды 

фёстё хъёу баззад сидзёр-
хуызёй. Фёлё цард йё кё-
нон кёны. Нана кёй схъомыл 
кодта, уыцы фёсивёд нё рох 
кодтой сё иумёйаг мады ёмё 
алы аз дёр йё номыл кодтой 
дыууё кёрдзыны. Стёй, рёс-
тёг куыд цыд, афтё йё номыл 
райдыдтой куывд кёнын дёр.

***
Задёлесчы цёрджытён не-

замантёй баззад зиу кёныны 
ёгъдау. Алкёмён дёр зёххы 
хайён уыд чысыл гёппёл. Хор 
кёрдын-иу райдыдтой уыцы иу 
бон, ёмё-иу фёсивёд рады-
гай карстой хъёуы цёрджы-
тён сё хуымтё. Кёрёдзийён 
ёххуыс кёныны фёрцы сё 
цард рогдёр кодта. Хуымгё-
нёнты размё кодтой Цыргъи-
сёны куывд. Скодтой-иу ёй, 
хъёуы фёстё къёдзёхы цы 
стыр лёгёт уыд, уым, хуыдтой 
йё Зёды дзуар. Раздёр уал-
иу Ныхасы равзёрстой куывды 
уырдыгыстджыты фёсивёды 

сёрёндёртёй. Уыдон-иу ёр-
зылдысты къусбар хъёуыл, 
ёмё, йё бон кёмён цы уыд, 
уый-иу ратта. Кусёрттагён-
иу балхёдтой урс гал. Бёгё-
ны фыхта нёлгоймаг, ёрмёст 
дзуарён йёхи мидёг ёр-
хуыхъусджын аджы, сфыхтой-
иу дзы далысы фёхсын, ёмё 
уыд ёлутон. Бёгёны-иу ныф-
фёрсыгътой, стёй-иу ёй нык-
кодтой стыр тъёпёнёджы 
ёнхъизынмё. Дыууё-ёртё 
боны фёстё-иу бёгёны ра-
фёлдёхтой, ёмё къуыримё 
ёлутон уыд цёттё. Куывдёй 
бон раздёр, къухджындёр цы 
лёг уыд хъёуы, уый-иу сус-

хъёдёй сарёзта цыппёрди-
гъон къёбёл, йё хуылф-иу ын 
ахуынкъ кодта ёмё-иу дзы 
сласта бёттён кусёрттаджы 
хъуырыл бёттынмё.
Дзуары дёгъёл-иу уыд хъё-

уы зёронд лёгтёй кадджын-
дёрмё. Иу заман дёгъёл уыд 
Цагъаты Бёбёмё. Бёбё куы 
амард, уёд та — йё фыртты 
хистёр Цагъаты Гангеримё.
Куывды бон-иу дзуары дуар 

байгом кодтой, ёмё-иу уыр-
дыгыстджытё райдыдтой ку-
сарт кёнын. Урс галы хъуырыл 
бастой къёбёл, кодтой йё 
дзуары бын байбын фёзмё. 
Дзуарёй-иу рахастой ёртё 
чъирийы, бёгёныйы къус, 
кувёггёгтё, стёй зынджы 
ёхсидав ёмё-иу скуывтой 
Стыр Хуыцаумё, Уастырджи-
мё. Кусёрттагён-иу армёй 
бадардтой цёхх, йё ныхыл ын 
ёвёрдтой зынджы ёхсидав, 

йё хъуырёй-иу бёттён къё-
бёлимё ёристой ёмё-иу ёй 
ёрцауыгътой дзуары къулыл 
ауындзёныл, стёй-иу райдыд-
той кусарт кёнын.
Ёз фыццаг хатт дзуары бын 

уыдтён, дёс азы мыл куы 
цыди, уёд. Куы бацыдтён, 
уёд ёрлёууыдтён йё астёу 
ёмё алырдём дисгёнёгау 
кастён. Лёгёты сёрмё уыд 
нёзы аххёрджытё, йё сёр 
— саджы сиутёй ёхгёд. Уыцы 
заман уыд ахём фётк: цуанон-
иу саг, хъуаз кёнё домбай куы 
амардта, уёд-иу ын йё сёр 
хъёуы хистёртимё бахаста 
дзуармё. Дзуары къулыл уыд 

стыр ныв: Уастырджи бады урс 
бёхыл, йё къухы — арц, ёмё 
йё нытътъыста Руймоны хъуы-
ры. Нывён йё фарсмё — сад-
жы сёр зёгёлтёй хуыд, йё 
бынмё — фёйнёг ёмё йыл 
фыст: «Ацы саг амардта Цакъо-
ты Хуыймаг 1905 азы». Дзуары 
мидёг уыд ёргъёу аг, йё сёр 
— гом. Нёлгоймаг-иу фыццаг 
хатт куы бацыд дзуармё, уёд-
иу дзы ныппёрста мысайнаг. 
Дзуары рёбын дыууё фарсы 
— бандёттё, къултыл ауыгъд 
уыд тёсчъытё, сё хуылфы та 
— галы сыкъатёй конд уид-
гуытё, бёгёнынуазён къус-
тё. Тёсчъыты рёбын ауыгъд 
уыдысты фыдистё, уёхсты-
тё, хъёдын куыситё, уымён 
ёмё мигёнёнтё хъёуёй нё 
хастой. Ёппёт хъёугё дзау-
мёттё дёр уыдысты дзуарён 
йёхи мидёг.

Куывды бон нёлгоймёг-
тё стырёй-чысылёй бад-
тысты иумё. Хистёртё 
— иуёрдыгёй, кёстёр-
тё — иннёрдыгёй. Бадты 
кёрон-иу уырдыгыстджытё 
алы ёртё нёлгоймаджы раз 
дёр ёвёрдтой къус сойджын 
ёмё хёрзад бёзджын баси-
мё ёмё сыкъайё конд уид-
гуытё. Уый фёстё-иу хистёр 
арфё ракодта уырдыгыстджы-
тён, ёмё-иу адём фёрнджын 
фынгёй рацыдысты сё хё-
дзёрттём. Уырдыгыстджытё 
та-иу бафснайдтой, куывддон 
дзаумёттё дёр-иу сё бынаты 
сёвёрдтой. Дзуары дуар-иу 
сёхгёдта хъёуы хистёр. Сыл-
гоймёгтён дзуармё мидёмё 
цёуыны бар нё уыд. Чъиритё-
иу кувынмё куы ёрбахастой, 
уёд-иу уырдыгыстёг рацыд 
сё размё, чъиритимё тёбёгъ 
бахаста дзуармё, чъиритё 
ёрёвёрдта фынгыл, тёбёгъ-
тё та-иу рахаста сылгоймёг-
тён. Уыдон-иу сё сёртёй 
ныллёг акуывтой ёмё фёс-
тёмё хъёумё аздёхтысты.
Хистёртёй ма таурёгъы 

хуызы баззад ахём хабар. Ну-
дёсём ёнусы Задёлескмё 
ёрбацыд уырыссаг ахуыргонд 
Уваров йё бинойнагимё. Уый 
ёмбырд кодта Кавказы хёх-
хон адёмы цардыл ёрмёг. 
Йё бинойнаг дзуары хабар куы 
фехъуыста, уёд ёй бафёндыд 
дзуармё мидёмё бацёуын. 
Фёлё йын цёрджытё бам-
барын кодтой, сылгоймагён 
ахём бар кёй нёй, уый. Сыл-
гоймаг балхёдта кусёрттаг 
ёмё минёвар барвыста хъё-
уы хистёрмё, цёмёй дзуары 
бын скува Дыгуры зёдён. Хис-
тёртё йын бар раттой ёмё 
йё номёй дзуары бын кусарт 
акодтой. Сылгоймаг куы фед-
та, дзуары цытё уыд, уый, уёд 
стыр дисы бацыд ёмё, цыдё-
риддёр федта, уыдёттё ныф-
фыста йё боныджы.
Лёгёты астёу уыд рёхыс 

ауыгъд. Аг куы ауыгътой, уёд 
рёхыс йёхёдёг йёхи ‘гъдау-
ёй фёныллёгдёр, цёмёй аг 
ауындзын ёнцондёр уыдаид, 
афтё. Рёхысмё, куыд дзырд-
той, уыд ахём миниуёг: кёд 
ёмё куывд барст уыд Дыгуры 
зёдён, уёд-иу рёхыс йёхи 
дёлёмё ёруагъта, науёд-иу 
йёхи уёлёмё систа. Рёхы-
сы тыххёй ма баззад ахём 
таурёгъ. Иу заман — ёхсёр-
дёсём ёнусы — Дыгургом-
мё ёрбацыдысты шах Аббасы 
ёфсёдтё ёмё фыццаг ёх-
сёв баззадысты Кеты хъёуы. 
Дыккаг бон сё изёр ёрбаха-
стой Дыгургомы Моргы лёгъ-
змё. Ёрфысым кодтой уым 
Дзуары бын. Ныртёккё хёлд 
бын кёй хонынц, уый уыцы за-
манты уыд лёгъз. Ёфсадёй иу 
къорд ссыд дзуармё, рафтыд-
той рёхыс ёмё йё рахастой. 
Дыгургомы зёд уыцы рёстёг 
уыд балцы ёмё, изёрёй куы 
ёрыздёхт ёмё рёхыс йё бы-
наты куы нал федта, уёд ын 
уыд тынг хъыг ёмё фырмё-
стёй хох йё зёвётёй ныц-
цавта. Уыйадыл хох нызмёлыд, 
зёхх ралёбырд, ёмё ёфсёд-
тё йё быны фесты. Ёгасёй 
ма чи баззад, уыдон та фё-
лёгъдысты. Абон дёр ма уыцы 
ран адём арынц ёрдынтё, 
ёрцытё, кёрдтё, алыхуызон 
згъёр худтё, четёны скъуыд-
дзёгтё. Уыцы ёрцытё ёмё 
ёрдынтёй ныр дёр ма бирё 
ис Дыгуры зёды лёгёты. 
Ацы таурёгъ-иу арёх дзырдта 
Цакъоты Хъёрёсе. Мё рёс-
тёджы Задёлесчы бирё цё-
рёг нал уыд, иу-цыппор хё-
дзары, фёлё, хистёртё куыд 
дзырдтой, афтёмёй дзы раз-
дёр цард бирё адём. Цар-
дысты дзы Цакъотё, Гёмаон-
тё, Текъойтё, Цагъатё, Бё-
зитё, Хосротё, уёллаг сыхы 
та — Хъардантё ёмё Дзан-
солтё. Ноджы раздёр та ма 
дзы цардысты Абысалтё ёмё 
Ёндретё дёр. Абысалтё сёхи 
нымадтой уёздёттыл, уымё 
гёсгё сёхицён домдтой уёл-
дай ёгъдёуттё: чындз сё чи 
куырдта, уый сын хъуамё рад-
таид кусёрттаг, чызг сын чи 
лёвёрдта, уый дёр — афтё. 
Фынджы уёлхъус хъуамё бад-
таиккой ёппёты сёрёй, сё 
номыл хъуамё уыдаид кад-
джын сидт. Уыцы уёлдай митё 
сын хъёуы кадджындёр лёг 
Бёзиты Лало нё хатыр кодта. 
Абысалтё йём сфыдёх сты 
ёмё йё амарын кодтой, Лало 
йёхицён цы цёцёйнаг фырт 
скодта, уымён — Амырханён.
Ёндретё та фыдёй-фыртмё 

иунёг хёдзарёй фылдёр ни-
куы баисты. Задёлескёй ра-
лыгъдысты Дур-Дурмё, ёмё 
дзы Цолайы фырт Дземан йё 
цотимё цёргёйё баззад.
Тохъайтё нудёсём ёну-

сы ралыгъдысты Хъобанмё. 
Уёвгё, рагон заманы Дыгур-

гомы хъёуты цёрынён зын 
фадёттё кёй уыд, уымё 
гёсгё адём быдырмё ли-
дзын райдыдтой ноджы раз-
дёр — XVI-XVII ёнусты. Ёрён-
цадысты Хёзныдонёй уёл-
дёр Ёрёфы галиуварс Кеты 
уёрёх ёрдузы ёмё хъёу 
дёр схуыдтой Кет. Ирыс-
тон Уёрёсеимё куы баиу, уёд 
Дыгургомы цёрджытёй иутё 
ралыгъдысты Мёздёгмё, 
иннётё – Дур-Дурмё (уёд 
ёй хуыдтой Тугъанты хъёу). 
Ёмё хохаг хъёуты, семё –
Задёлесчы цёрджытё дёр, 
къаддёрёй-къаддёр кодтой. 
Фёлё фёстёдёр Задёлеск-
мё лидзын райдыдтой хохрё-
бын хъёутёй, ёндёр кёмт-
тёй дёр. Хосроты Саукуыдз 
ёрлыгъд Уёлладжыры комёй, 
уыд ын фондз фырты: Долёт, 
Дзастемыр, Сандыр, Гена, дык-
каг усёй та — Гугъо. Гугъо уыд 
Сакъиты хёрёфырт. Куыртта-
ты комёй ралыгъдысты Гуыри-
аты ёртё ёфсымёры: Самур, 
Хъёлыц ёмё Гёма, Ёккё-
латы хёрёфырттё. Хъёлы-
цёй рантыстысты Хъёлыцтё, 
Гёмайё — Гёматё. Фёлё 
Гёматё фесты дыууё дихы. 
Сё иутёй рантыст Ёндреты 
мыггаг. Самурёй рацыд Ца-
гъаты мыггаг. Цагъатёй рантыст 
дыууё фырты — Нёуёг ёмё 
Саукуыдз. Нёуёгён рантыст 
Хъёлистухъ, Бёбё, Гена, Бола 
ёмё дыууё чызджы. Саукуы-
дзён та — фондз фырты ёмё 
дыууё чызджы: Налыхъ, Тёкъа, 
Паци, Мёрзахъул, Гадо, Гуарё 
ёмё Данё.
Цагъатё ма цардысты Уё-

хъёцы дёр. Фёлё уыдон уы-
дысты ёндёр мыггаг. Задё-
лесчы сын ёрвадёлтё нё уыд. 
Таурёгъы куыд баззад, афтё-
мёй Уёхъёцы иу хёдзары уыд 
ёххуырст, кёцёйдёр ёрбаф-
тёг нёлгоймаг. Кёмёй уыд, 
уый ничи зыдта. Ёххуырсёггаг 
ын йё хицау балёвар кодта 
хуымзёххы гёбаз. Астёуёй 
дзы рёзыд кёркмисындзёг 
(дыгуронау — цагъана). Уымё 
гёсгё ёххуырсты схуыдтой 
Цагъатёй. Раздёр Задёлесчы 
кау бийын нё зыдтой, Самур та 
зыдта ёмё Задёлесчы цёр-
джыты дёр сахуыр кодта.
Хосроты ёрцыдмё Дыгурго-

мы хуыскъёл нё зади. Ёмё 
иухатт Хосроты Дозё фёцыд 
Уёлладжыры коммё, уырды-
гёй рахаста къёссайы дзаг 
хуыскъёл, байтыдта йё, ёмё 
уыйадыл хуыскъёл Дыгургомы 
сбирё ис.
Зёгъын ма мё фёнды, сы-

вёллонёй цы ёгъдау федтон, 
уый тыххёй дёр. Задёлесчы 
хъёуы астёу уыд стыр Ныхас. 
Йё хурварсы ‘рдыгёй ёвёрд 
уыдысты дуртё бадынмё, 
иннё фарсы та — стыр цып-
пёрдигъон дур стъолы хуы-
зён. Цёмён хъуыд уыцы дур? 
Хъёуы-иу зиан куы ‘рцыд, 
уёд-иу ёй ёрёвёрдтой уыцы 
тъёпён дурыл, хъёуы хистёр-
иу радзырдта мардён йё цар-
ды хабёрттё, арфё-иу ра-
кодта ёрцёуёг адёмён. Уый 
фёстё-иу кёстёртё систой 
мард ёмё йё уёлмёрдтём 
ахастой. Хёрнёджы адём 
сёхи дардтой уёзданёй, 
бирё рёгъытё нё кодтой. 
Ссардтой-иу Стыр Хуыцауы 
ном, рухсаг загътой, загътой-
иу ёрцёуёг адёмы тыххёй, 
сыхбёсты тыххёй ёмё бёр-
кад. Стёй-иу фынгтёй сыста-
дысты. Кёстёртё марды фын-
гыл нё бадтысты, мёрдадзы 
лёууыдысты. Расыг лёг дзы 
фенён нё уыд.
Сылгоймагён лёвёрдтой 

стыр ёгъдау. Уымён ёрхёс-
дзынён ахём дёнцёг. Ныхасы 
дуртыл бадынц зёронд лёгтё. 
Иу сылгоймаг цыд куыройё, 
йё уёхсчытыл – ссады къёс-
са, афтёмёй. Ныхасы бадёг 
нёлгоймёгтём куыддёр ба-
хёццё, афтё ёрлёууыд, йё 
сёр аивёй ёруагъта. Адём 
хистёрёй-кёстёрёй сыста-
дысты, фёхъус сты. Хистёр 
раарфё кодта сылгоймагён, 
ёмё уый йё фёндаг адард-
дёр кодта.
Ахём уыдысты нё фыдёлты 

рёсугъд ёгъдёуттё. Фёлё 
цы фесты абон, цы ныл ёрцыд 
ёмё сё цёмён байдыдтам 
рох кёнын? Сагъёссаг ёмё 
ёрхёндёг хъуыдытё... Цард 
у ёгъдау. Ёгъдауён та ёппа-
рён нёй. Уый хъуамё цёуа 
фёлтёрёй-фёлтёрмё. Кёс-
тёртё сё хистёртёй цауд-
дёр куы уой, уёд уый стыр 
бёллёх у. Фёлё фырт фыдёй 
хуыздёр ёмё сёрёндёр куы 
уа, уёд цард размё цёудзён, 
ёмё нын фесёфынёй тёссаг 
нё уыдзён. Фыдёлты намыс 
рёсугъдёй дарддёр хёссын  
хъуамё суа нё адёмы ёнё-
мёлгё нысан.

Ёрмёг мыхуырмё
бацёттё кодта

ДЕДЕГКАТЫ Зёлинё



4 № 135 (26587) 2026 АЗЫ 30 ИЮЛЬ – СУСЁНЫ МЁЙЫ 30 БОН

Услуги электрика
Оказываю услуги электрика 
качественно, надежно.

Все виды работ с гарантией. 
Выезд и консультация бесплатно.
Тел.: 8-918-702-00-82 (Казбек).

Металлоизделия: 
ворота, двери, 

навесы из лексана, 
металлоконструкции 
любой сложности.

Тел.: 
8-928-928-88-24.

Обслуживание колонок и котлов.
Тел.: 8-961-821-90-88.

 Спортивон фидиуёг 

Газет "Рёстдзинад"Газет "Рёстдзинад"
хицён адёймёгтё, куыстуёттё, кооператив-

тё, алыхуызон фирмётё, кинотеатртё, клубтё 
ёмё салонтёй асламдёр ёргътёй исы алыхуы-
зон хъусынгёнинёгтё — бёрёгбёттё, куывдтё, 
чындзёхсёвтё ёмё райгуырён бонты фёдыл 

арфётё, тёфёрфёстё, мысён бонты ёрмё-
джытё, рекламё, уыимё — газеты радон, науёд 
та хёстёгдёр номыртём.
КУСГЁ БОНТЁ — къуырисёр, дыццёг, ёртыц-

цёг, цыппёрём, майрёмбон (9 сахатёй 18 са-
хатмё).

25-67-0325-67-03

Номыры радхёссёг редактор — Хёмыцаты Морис.
 Дизайн: 1-аг ёмё 2-аг фёрстён — Халиты Изё;
   3-аг ёмё 4-ём фёрстён — Рубайты Нелли.
 Корректортё: 1-аг фарсён — Гаглойты Наташё; 
         2-аг фёрстён — Кёлухты Фатимё;
                    3-аг фарсён — Рёмонты Алинё; 
         4-ём фарсён — Дзоцъиты Тамарё.

РЕКЛАМЁ, ХЪУСЫНГЁНИНЁГТЁ

"Ð¸ñòäçèíàä" ö¸óû êúóûðè 5 õàòòû

 Нё юбиляртё 

Уё йё фёлмён ныхас…
Ёнусты арфёй цёуы иу ёцёгдзинад: ахуыргёнёджы куыст хуы-

мётёг ёмё ёнцон хъуыддаг нёу. Ёз ма йыл бафтауин — уёлдайдёр 
–райдиан кълёсты хёрз чысыл сабитён фыссын ёмё кёсын бацамо-
нын. Хъуамё алы сывёллоны зёрдёмё дёр ахуыргёнёг ссара фён-
даг, йё гыццыл рёзгё зёрдё йын зона батавын. 

Уыцы дёсны ахуыргёнджытёй-
хъомылгёнджытёй иу у Змейкёйы 
станицёйы абоны сылгоймёгты 
хистёртёй иу, хёсты сывёллёт-
ты фёлтёры минёвар, Уёрёсейы 
Советон Федеративон Социалистон 
Республикёйы скъолайы сгуыхт 
ахуыргёнёг Тегаты-Малиты Созы-
рыхъойы чызг Земфирё. Ёрёджы 
уый сбёрёг кодта йё 85 азы кад-
джын юбилей. Хиуёттё ёмё сыхёг-
тёй дарддёр ма Тегаты циндзинады 
сёмбёлдысты кадджын уазджытё.

— Мах «Аланты Ныхас»-ы районы 
хайады уынаффёдоны сёрдар Къу-
балты Солтан ёмё ацы хайады 

хистёрты уынаффёдоны сёрдар 
Хабёты Батмырзёимё сёмбёл-
дыстём, цёмёй сёххёст кёнём 
районы разамынды баргонд хёс, — 
дзырдта районы ветеранты уынаф-
фёдоны сёрдар Бедойты Феликс. 
— Нё цыды сёр сёрмагондёй у 
юбиляры схорзёхджын кёнын райо-
ны Кады гёххёттёй. Кировы муници-
палон районы сёргълёууёг Нёкуы-
саты Барисы загъдау, Земфирёйы 
хуызён хистёртё сты нё адёмы кад 
ёмё намыс. Ёхсай азы бакус иу ран, 
рёзгё сабитён зондамонёгёй — 
уый стыр лёгдзинад у.  

Кады гёххёттимё ма Бедойы-
фырт ацёргё сылгоймагён, фёл-
тёрдджын ахуыргёнёг ёмё хъо-
мылгёнёгён ракодта зёрдылдарён 
лёвар.
Бирё арфёйы ныхёстё фехъуыста 

уыцы бон Земфирё йё кёстёртёй, 
сыхёгтёй. Ёмё уый аккаг у, уымён 
ёмё йё цард ёххёстёй дёр сны-
вонд кодта змейкёйаг сывёллёт-
ты рухс фёндагмё ракёнынён. Йё 
куыстмё хорз кёй арёхст, уымён 
ис бирё ёвдисёнтё. Уёлдёр ской 
кодтам УСФСР-йы Сёйраг Советы 
Президиумы уынаффёйы тыххёй. 
Уёдё йё миддунейы ёвёрёнтёй 
ёнёвгъау кёй хардз кодта скъола-
дзаутён, уый дёр ёвдисён уыдис 
йё хёларзёрдё, адёмы, сёйраг-
дёр рёзгё фёлтёр бирё кёй уар-
зы, уымён. 
Хуынд адёмёй чидёр йё фарсмё 

бадёгмё асёст хъёлёсёй дзырдта: 
«Земфирё у ёппётёй ёххёст сыл-
гоймаг, уёндонёй ахызт царды ёп-
пёт зындзинёдты сёрты». 

— Мё зёрдё зёгъы юбилярён 
фидар ёнёниздзинад, — загъта Ха-
бёты Батмырзё. — Йё бирё хъо-
мылгёнинёгтёй йём куыд хъуысой 
сё хорзы хабёрттё. Бузныг, Земфи-
рё, дё хорздзинёдтё сёфт кёй нё 
уыдзысты, уый мах уырны.  

— Сылгоймаг царды — донгуырён 
суадон, фарны хёрзтё тауёг, рухс-
дёттёг цырагъ, ног стъалы ссудзёг, 
— йё арфёйы ныхас загъта Къубал-
ты Солтан дёр. — Поэты ацы ны-
хёстё комкоммё хауынц Земфирё-
мё. Ахём сылгоймёгтёй нё фы-
дёлтё ард хордтой, зёронд лёгтё 
сын-иу сыстадысты Ныхасы бадгёйё. 
Цёр ма ёнёнизёй, дё кёстёрты 
цинёй ёрыгонёй-ёрыгондёр кён!  
Ис Земфирёйён дыууё фырты 

Игорь ёмё Эдуард, уыдонён сё 
бинойнёгтимё цот — сё нанайы уд-
лёууёнтё, бинонты, мыггаджы фи-
дён. Ёмё сё рёвдауы сё нана, ёр-
тиссёдз азы станицёйы сывёллёт-
ты куыд фёрёвдыдта, афтё. 
О, рацыд Малионыл азтё. Фёца-

рёзта фарны хъуыддёгтё, нё уадзы 
ныр дёр цудын фёлтёрты бастдзи-
над, кады бынаты ёвёры хистёрты, 
кёстёртён та фёдзёхсы рёсугъд 
ёмё ёгъдауджын, фёллойхъо-
мёй фёллойуарзаг уёвын. Куыры-
хон нана нё фёлмёцы фёлмёнтё 
дзурынёй. Уый тыххёй йын куывтой 
арфёгёнджытё ёмхъёлёсёй, цё-
мёй уёнгрогёй йё сёдё азы сёр-
ты акёса.

КЪУБАЛТЫ Аркади

ТЕГАТЫ-МАЛИТЫ Земфирё ТЕГАТЫ-МАЛИТЫ Земфирё 
ёмё БЕДОЙТЫ Феликсёмё БЕДОЙТЫ Феликс

Тхэквондо

Авд хёрзиуёджы рамбылдтой 
Краснодары крайы станицё Архипо-Осиновкойы тхэквондойё ёры-

гон кары спортсментён цы Ёппётуёрёсеон турнир арёзт ёрцыд, 
уым ёнтыстджын рауад ирыстойнаг тхэквондистты архайд.
Ерысты архайынмё Уёрёсейы 

алы рёттёй цы 450 спортсмены 
ёрцыд, уыдон сё кармё гёсгё 
дихгонд уыдысты цыппар къордыл: 
2009-2011, 2012-2014, 2015-2016 
ёмё 2017-2018 азты гуырдтыл.
Ирыстоны номёй Ёппётуёрёсе-

он ерысты архайдтой Рахизфарсы 
районы тхэквондойы клубы тренер 

Ходы Асланы хъомылгёнинёгтё 
ёмё сын бантыст авд хёрзиуёджы 
рамбулын. Уыдонёй ёртё сты сыгъ-
зёрин, фёйнё дыууёйы та –ёвзист 
ёмё бронзё майдантё.
Ёппёты кёстёр кары 2017-2018 

азты гуырд чызджыты ерысты 3-аг 
бынат бацахста ёмё бронзё май-
данёй хорзёхджын ссис Тыджыты 

Ангелинё. Дыккаг бронзё майдан 
рамбулёг сси 2009-2011 азты гуырд 
лёппуты ерысты хёцёг Бедойты 
Арсёмёг.
Ирыстойнёгтё ёвзист хёрзиу-

джытё рамбылдтой 2015-2016 ёмё 
2009-2011 – азты гуырд лёппуты 
ерысты. Ёппёты кёстёрты ’хсён 
2-аг бынат бацахста Гуыдиаты 
Сослан, 2009-2011 азты гуырд лёп-
путы ерысты та 2-аг бынатмё рацыд 
Цалиты Зауыр.
Нё ацы призон бынёттё бацахсёг 

ёрыгон тхэквондисттё сты арфёйы 
аккаг. Цёмёй ахём стыр ерысты 
хёрзиуёгёй хорзёхджын суой, уый 
тыххёй сё алкёй дёр бахъуыди 
цалдёргай ныхмёлёууёгыл фёуё-
лахиз уёвын.
Уёдё цы зёгъён ис, турниры 

1-аг бынёттё чи рамбылдта, уыцы 
спортсментёй та? Фыццаг бынат 
бацахсыныл алы уёзы дёр цыдысты 
хъазуатон тохтё. Рамбулын хъуыди 
4-5 ныхмёлёууёгёй, ёмё уыцы 
уавёрты иттёг сёрёнёй сёхи рав-
дыстой ирыстойнаг дыууё лёппуйы 
ёмё иу чызг.

2009-2011 азты гуырд чызджыты 
ерысты ёнёкъуыхцы рауад Болиа-
ты Аринё. Уый фёуёлахиз йё цып-
пар ныхмёлёууёгыл ёмё бацахста 
1-аг бынат.
Аринёйы бафёзмыдта, ацы 

кары лёппутимё ерыс кёнгёйё, 
Бёройты Артур. Уый ёнёкъуы-
лымпыйё фёуёлахиз йё фондз 
ныхмёлёууёгыл ёмё хорзёхджын 
ссис сыгъзёрин майданёй.
Афтё цымыдисаг рауад Цоци-

ты Давиды архайд дёр. 2012-2014 
азты гуырд лёппуты ерысты Давид 
фёуёлахиз фондз тохы ёмё уый 
дёр хорзёхджын ссис сыгъзёрин 
майданёй.

БАСКАТЫ Уырызмёг

 Радон номыр 

«Мах дуг» мыхуыр кёны
Мыхуыры рацыд журнал «Мах 

дуг»-ы ацы азы ёвдём номыр. 
Рубрикё «Ёмдугоны хъуыдытё»-

йы мыхуыргонд цёуынц РЦИ-
Аланийы Композиторты цёдисы 
сёрдар Махъоты Ацёмёзы хъуы-
дытё – «Сывёллётты курдиат ди-
динёгкалёг уёд!»
Поэзиуарзджытё зёрдиагёй ба-

кёсдзысты Годжыцаты Неллийы 
ёмдзёвгёты цикл «Мё уарзтамонд 
– мё амёндты хуыздёр», Езеты 
Марклены цыппаррёнхъонтё.
Прозёуарзджыты зёрдёмё фё-

цёудзысты Ёлборты Беллёйы ра-
дзырдтё «Безанты хид», «Ирвё-
зынгёнёг», «Сыгъзёрин дёндаг».
Рубрикё «Фыссёг ёмё 

хъысмёт»-ы бынмё ныхас цёуы 
Плиты Оледжы цард ёмё сфёл-
дыстадыл. Поэты тыххёй сё хъуы-
дытё зёгъынц Хъодалаты Герсан, 

Гёбёраты Юри, Плиты Ленё. 
Журналы мыхуыргонд ёрцыдысты 
йе ’мдзёвгётё.
Уыртаты Аланкёйы новеллё 

«Ламинкё» уырыссаг ёвзагёй ра-
тёлмац кодта Гёбёраты Юри.
Зындгонд архитектор Гуыбаты 

Зауырбеджы цард ёмё куысты 
тыххёй дзырдёуы «Мах дуг»-ы 
равдыст»-ы. Уым сты архитекторы 
сёйраг куыстытё дёр.
Хуыгаты Сергей дарддёр мыхуыр 

кёны йё мысинёгтё, ныр та Плиты 
Грисы тыххёй – «Плиты Грис».
Гусалты Барис дарддёр мыхуыр 

кёны йё «Дзырд – Хуыцау дугёй-
дугмё».
Ис ма журналы ёндёр бакёси-

нёгтё дёр.

АБАЙТЫ Эдуард

 Культурё 

Адёмон сфёлдыстады 
артдзёст

Нё рёстёджы сивыр, пирён, кёнё тынуафён музейё дарддёр никуыуал 
ис фенён. Пайда дёр ма дзы стёмтё кёнынц. Майрёмададжы библиотекёйы 
сёргълёууёг ДЖЕРИАТЫ Светланё алы рёттёй цы рагон хёдзары дзаумёт-
тё сёмбырд кодта, уыдонёй сарёзта чысыл хъёууон музей. Экспонаттё сты, 
ёнусы размё кёмёй пайда кодтой, ахём дзаумёттё. Библиотекёйы агъуыст 
зёронд у, музей ис йё мидёг, у самандурёй амад. Чи зоны, уымён ахады 
тынгдёр ёрбацёуёджы цёсты.

– Арёх мын фёзёгъынц 
музеймё ёрбацёуджытё, 
ам нын ёхцон у, зёгъгё. 
Мидёмё йём бахизгёйё, 
цыма адёймаджы утёхсён 
музейы дуары ёрбахгёди-
мё цыдёр фёвёййы, – 
ивгъуыд рёстёджы царды 
ёвдисёнтём кёсгёйё 
хъуыдытё фескъуыд-
та Светланёйы ныхас. Ног 
чъырёйцагъд ёмё ахо-
рёнты тёфёй нырма агъ-
уысты уёлдёф кёронмё 
нёма асыгъдёг, хъёдын 
пъолыл та уыд сырх да-
рийы хуызён гауыз тыд.
Музейы экспонаттё 

рёнхъёй ёвёрд, тавынц 
ёрбацёуёджы зёрдё, 
рухс кёнынц уды талынг 
къуымтё. Уёртё уый –
Джызёлёй ласт сивыр, 
йё фарсмё – къулыл 
ауындзгё фётёгены цы-
рёгътё, суанг ма дзы, 
зынг нывёргёйё иту кё-
мёй ёвёрдтой, уыцы экс-
понат дёр ис фенён:

– Сывёллёттё йё доны 
был сёхи найгёйё ссард-
той, ёмё йё ёрбахастой. 
Кусын куы райдыдтон, уёд 
Санаты Полимё уыд фы-
дёлтыккон пирён. Ёри-
ма йё, цы дзы кёныс, 
пиргё дзы куы нал кёныс 
къуымбил, тинтычъи, зёгъ-
гё, йё рахастон. Хъёуы 
цёрджытёй мём чи къё-
рёмис хаста, чи – хырх. 
Адём куы бамбёрстой, 
цы мё фёнды скёнын, 
уёд сё хёссын райдыд-
той: фыдёлтыккон хё-
дзары дзауматё, йё къухы 
кёмён цы ‘фтыд, ёппёт 
уыдёттё. Хабёты Тъох, 
Плиты Лидё, Хуыдиаты 
Эльбрус, суанг ма сывёл-
лёттё дёр. Быгъуылты 
Хасёхъойы чызг хёцъил 
дзабыртё ратта музейён, 

цёнгёт дёр ын ёрбаха-
стой лёварён, –зёгъы 
хёдбындур культурёйы 
артдзёст саразёг.

Цёст ёрхёцыд чысыл 
хъёдёй конд фёндырыл, 
йё бакастмё гёсгё йыл, 
ёппынкъаддёр, цёуы 
ёнус. Базыдтам, фёндыр 
Осмёнты Таисёйы мады 
мады кёй уыд, цёгъдын 
дёр ыл афёлвёрдтам, 
фёлё уал азмё цы му-
зыкалон хёйттёй конд у, 
уыдон йё мидёг нал бёз-
зынц. Чи зоны, фёндыр-
тём чи зилы, уыцы дёсны 
йём лёмбынёг ёркёс-
гёйё куы базилид, уёд ын 
ног цард раттид…
Светланёйы ныхёстём 

гёсгё, ацёргё адём уар-

зынц музеймё цёуын. Ёх-
цондзинад дзы исынц ам 
бадгёйё, кёрёдзийён 
сё зёрдёбын ныхёстё 

кёнгёйё, раздахён кё-
мён нал ис, уыцы рёстёг 
мысгёйё:

– Йё дзабыртё раласын 
дёр никёй бауадзын, дон 
– бирё. Иу бон та мём 
ёрыгон лёппу ёрбацыд, 
ёмё мын афтё, цыма, 
дам, дзы бирё адём ис, 
афтё мём кёсы, –йё ны-
хас дарддёр хёццё кёны 
сылгоймаг.
Ёртын фондз азы кусы 

библиотекёйы сёргъ-
лёууёгёй, уымёй раз-
мё та, бынёттон скъо-
лайы уыд пионерты раз-
дзог. Йё кусён бынат куы 

аивта, уёд, фыццаджы-
дёр, базылд зёронд бё-
стыхаймё, бацалцёг ёй 
кодта. Нё бацыдмё ёх-
гёд уыд, ныр сёрды улё-
фён бонтё сты, фёлё 
йын куы фехъусын кодтой, 
«Рёстдзинад»-ы газетёй 
нём уацхёссёг ёрцёу-
дзён, уёд йё хъуыддёг-
тё ныууагъта, ёмё йё 
хёрззылд кусён бынатмё 
ратындзыдта.

Хъёууон интеллиген-
цийы минёвёртты хуы-
мётёджы нё хуыдтой 
ёмё хонынц царды бын-
дур, йё цёджындз. Уазёг, 
дам, иу хатт цы фены, алы 
хатт дёр афтё у, ёнхъёл 
вёййы. Зёрдё дарём, 
Майрёмададжы цы чысыл 
культурёйы артдзёсты 
архайдён уыдыстём ёв-
дисён, уымён йё цёхёр 
кёй никёд бамынёг уы-
дзён.

ХУЫБИАТЫ Ларисё,
авторы ист къам

